
I dat in avegnir, 
dentant èsi betg cler 

co quel guard’or

Per la Chasa Editura Rumantscha
datti in avegnir, dentant en autra
furma. Quai ha confermà il secre-
tari general da la Lia Rumantscha
Urs Cadruvi ad RTR. A la mana-
dra da la Chasa Editura Ruman -
tscha, Anita Capaul, vegn visà
quels dis la plazza perquai ch’il
pensum vegn reducì. A partir da
l’avrigl 2013 vegn er il biro da la
chasa editura endrizzà en la Cha-
sa Rumantscha. La Lia Ruman -
tscha ed il chantun n’han anc betg
chattà ina via da finanziaziun
communabla suenter che la Pro
Helvetia è sa retratga dal project
chasa editura. Per ils emprims
trais onns han la Lia, il chantun e
la Pro Helvetia contribuì mintga-
mai 60 000 francs.

Sanar Mühleberg
custa dapli

La modernisaziun da l’ovra atoma-
ra Mühleberg vegn pli chara che
planisà. La societad gestiunaria
BKW sposta perquai la deci siun
davart la finanziaziun sin la fin dal
2013. L’avust aveva la BKW inoltrà
a la confederaziun in concept per il
mantegniment e la modernisaziun
per garantir la segirtad da l’ovra.
Sulettamain la modernisaziun era
vegnida stimada cun 170 milliuns
francs. Offertas directivas mussan
ussa dentant che quella summa
vegn surpassada. Per quant bler na
di il gestiunari dentant betg. I na
saja anc betg pussaivel da valitar la
rentabilitad.

Stgarpà in tschierv 
a l’ur dal vitg

Ils lufs che vivan sin il Calanda
han stgarpà in tschierv. Ils rests
dal cadaver èn vegnids chattads la
dumengia a l’ur da la vischnanca
da Vaz-sut. Sco quai che Hannes
Jenny da l’Uffizi chantunal da
chatscha ha ditg a Radio Grischa
na sajan ils lufs er vinavant nagin
privel per ils carstgauns. Quai
uschè ditg ch’ins na pavlia betg
els. Il zercladur aveva in dals lufs
che viva sin il Calanda stgarpà
nursas al Pass dal Cunclas sin il
territori da Son Gagl e Grischun.

Crisa da l’euro e 
l’economia svizra

L’economia svizra è main pertu -
tgada da la crisa da l’euro che
quintà. Il barometer conjunctu-
ral da la Scola politecnica da Tu-
ritg ETH quinta per l’onn pro-
xim cun in augment dal product
naziunal brut da 1,2%. Dasper
l’economia naziunala vegnia er
il commerzi cun l’exteriur a cre-
scher ils proxims mais. La cha-
reschia vegnia a s’augmentar
moderà e la dischoccupaziun
vegnia a crescher minim sin
3,2%.

12 persunas han stuì dar giu immediat il permiss dad ir cun auto. poCha gr

Passa 20 automobilists han 
bavì memia bler alcohol

(pocha) l’emna passada ha la
polizia fatg en l’entira Svizra
 orientala controllas da traffic. En
spezial han ils policists controllà
l’abilitad da charrar da las automo-
bilistas e dals automobilists. En il
Grischun han passa 20 persunas

stuì laschar l’auto en il lieu perquai
che la controlla d’alcohol ha mussà
passa 0,5 promils. 12 persunas han
stuì dar giu immediat il permis. La
Polizia chantunala grischuna ha
controllà radund 500 automobili -
stas ed automobilists.

Il cussegl federal refusa l’ini-
ziativa cunter raffaders e pro-
pona d’acceptar la cuntra-
proposta indirecta. Quella
cuntegnia medemamain mesi-
ras cunter pajas memia autas e
rinforzia ils dretgs dals acziu -
naris. Cuntrari a l’iniziativa sa-
ja la cuntraproposta pratitga-

bla, scriva la regenza federala.
Plinavant stgaffeschia ella bu-
nas premissas per equilibrar las
forzas tranter acziunaris, cus-
segl d’administraziun e la di-
recziun. L’iniziativa cunter raf-
faders da Thomas Minder vegn
decidida dal suveran svizzer ils
3 da mars.

Cussegl federal è per la cuntraproposta

En las muntognas per gronda part sulegliv
Situaziun generala: Ina zona da
pressiun auta intermediara pro-
cura per aura sitga en las Alps.
Oz: En la Bassa la damaun per
part tschajera, en las muntognas
gia avant mezdi pli e pli sulegliv
cun ferm vent dal nordvest. En
il sid per gronda part sule-
gliv, en l’Engiadina sin-
guls nivels. Temperaturas
maximalas durant il di en
il nord enfin 5 grads, en
l’Engiadin’Auta –4 grads ed en il
sid dal Tessin 7 grads.
Prognosas: En il nord da gievgia
fin dumengia per gronda part sur-
tratg e precipitaziuns. La dumen-
gia sa s’auza il cunfin da neiv sin
1300 fin 1800 meters. En il sid va-
riabel. Per part er precipitaziuns. 

da dumeni Capeder, LuCerna

Pli vegls ch’ins vegn e pli
biaras regurdientschas

sefan. Aschia era ils eveni-
ments d’advent e Nadal.
Essend staus in buobatsch
da circa sis onns fuva quel-
la perioda per mei ina tut
speciala, ina mistica, per
buca dir empau irreala e
plein misteris.

Denter auter vevan ins
da far duront igl ad-

vent contabilitad cun bu-
nas ovras e falliments. Per
quei intent scarpavan nus
ord il carnet da scola las
davosas paginas vitas e cu-
sevan cun fil e guila in car-
netin per la contabilitad
destinada a s. Clau e Bam-
bin. Sco alla feglia dil retg
ella praula curdavan maga-
ri entgins daguots da saung
tier quella procedura. Las
empremas diesch paginas
fuvan dedicadas als puc-
caus e mo las duas suan-
dontas allas bunas ovras,
evidentamein il maletg dal-
la munglusadad humana
en nossa paupra val da lar-
mas.

La sera cura ch’il sogn da
Myra vegneva a stgali-

nond e cun fumeglia e ner
e tut, dumandava il sogn
mintgin da nus affons
gl’emprem pil carnet da
conduita, tschentond ine-
vitablamein la damonda
sch’ins hagi lu era nudau
tuts puccaus. Manegias ti
ch’el vess dumandau
sch’jeu hagi nudau tuttas
bunas ovras, in fatg che
trumpava mei mintg’onn.
Avon s. Clau sez vevan ins

magari buca retenientschas
da mussar las paginas culs
falliments, mo la fumeglia
cul ner e tut e nos geniturs
ed ondas adina presentas
mo spitgavan tochen che s.
Clau legeva giu las empre-
mas paginas negativas. Per
mei, da lezzas uras in mar-
teri, gia enten stuer nudar
si e tonpli udend a leger
avon ils presents pli che at-
tentivs. Magari cumpletava
miu frar cun caprezi mun-
conzas evidentas, ni schi-
zun la mumma che regur-
dava a fatgs buca contabili-
sai. Basta, tut quella proce-
dura malemperneivla mu-
dergiava mei caussas du-
ront il temps avon e surtut
la sera da s. Clau e quei sco
jeu intervegnevel era tier
mes conscolars. Tgei sches-
sen ils educaturs d’ozildi da
talas metodas acribicas?

Mo cul rendaquen etic
dalla sera da s. Clau

fuva la procedura buca lu-
gada, il cuntrari. Il di avon
Nadalsera vevan nus da
metter nos carnets sil par-
siel dalla finiastra-cuschina
per mauns dil Bambin che
dueva cumparer lezza notg

culs regals. Tremblond
tschentavan nus nossa con-
fessiun a scret sil parsiel
agiuntada dalla gliesta da
giavischs e culla speronza
ch’il Bambin semuossi mal-
grad tut generus. Per far la
segira marcavel jeu sillas
empremas paginas aunc
entgins puccaus, viu ch’jeu
vess forsa giu emblidau za -
tgei, veseva il Bambin gie
tut e pli che tut sco nus
vegnevan admoni en duc -
trina ed educaziun a
 canossa.

Ei saveva lu capitar
ch’jeu survegnevel buc

adina tut ils regals giavi-
schai, quei che vegneva lu
declarau dils geniturs cun
falliments capitai e forsa
buca contabilisai. Il tut fu-
va per mei in strapaz psi-
chic annual che sminueva
il plascher da quei temps
schinumnau legreivel
ch’ins perdegava en casa e
baselgia alla spetga sil ve -
gnent.

Raquintond quels eveni-
ments a mes biadis

han els mo scurlau il tgau,
mirond sin lur tat cun
cumpassiun e viu ils temps
passai rigurus e plitost cru-
deivels da si’affonza. 

Basta, tut en tut eisi stau
per nus eveniments

normals, enconuschend
nus nuot auter e disai da
cumplenir las exigenzas
moralas da lezzas uras. Fatg
donn han ellas segiramein
buc, ed ella memoria em-
bellisonta restan ellas pri-
mordialmein sco in fasa
d’ina zun biala affonza.

Advent e Nadal d’avon 70 onns
■ columna

Seglias: Roman Jola da nov en 
la suprastanza communala

■ (rtr) La radunanza communala
da Seglias ha elegì Roman Jola sco
nov commember en la suprastan-
za. Ultra da quai ha il suveran
concedì in credit da 99 000
francs per mesiras da protecziun
cunter la crudada da crappa sin il
territori da la staziun da la Viafier

retica. Il preventiv per l’onn 2013
è vegnì approva unanimamain
dals da Seglias. Quel prevesa in
deficit da passa in mez milliun
francs tar investiziuns da bun 1
milliun. Era ha il president com-
munal infurmà che la posta a Se-
glias vegnia serrada il mars 2013. 

Svizra returna 40
milliuns a l’Angola

■ (rtr) La Svizra dat enavos bu-
namain 40 milliuns francs a l’An-
gola. Sco quai ch’il Departament
federal d’affars exteriurs ha com-
munitgà èn ils daners stads bloc-
cads en Svizra pervia d’ina proce-
dura penala en connex cun ina la-
vada da daners suspectus.

